
益壯會是一陣資深台灣作家「老康健」ê聯誼會，每個月聚會一 pái。Chit 

pái回台 tú好 tú tio̍h in ê月例會，我 ê寫作指導老師曹永洋先生 kā我講，chit 

pái主講人是前衛出版社 ê林文欽社長報告「《台灣論》事件」；曹老師 koh講

稱呼我「偉大 ê讀者」（讀完《浪淘沙》）ê東方白mā ē到場，chiahni̍h好 ê

機遇 ná ēsái tāⁿ失 leh？ 

《台灣論》原本計畫出版三萬本，tī統派 ê打壓之下一時流行暢銷，bē赴

市，chitmá已經 teh趕印第十三萬本。林社長講：「大家認爲我是《台灣論》事

件 ê受益人，其實 siōng大 ê受益是台灣人。」伊補充講：「台灣目前讀冊 ê人

口 ta̍k冬至少讀過一本冊 ê人 kantaⁿ佔 45%，he iáu包括一般學生；《台灣

論》事件提升台灣人 ê讀冊風氣。」林社長感謝統派替伊做《台灣論》ê廣告，

he是可能 ài開億萬元 ê廣告費 chiah有 ê效果。第二管道〈電台 kah機關團

體〉ê行銷 chē kah達 3~4萬本，這是罕得有 ê現象。 

「統派對《台灣論》開戰了後，我 chhōe台灣本土立法委員出來應戰，

m̄koh被拒絕；一禮拜了後 chiah有台灣日報 ê民間回應。」林社長感慨講：

「M̄koh，Chiná紅衛兵馮赴降燒冊了後，續接日文版原作者小林善紀遭遇禁止

入境；感謝上主 ê安排，hō͘我 koh koh再好 khùi起來。我一好 khùi起來，to̍h

禁 bē tiâu beh koh再開始另外一个永遠堅持台灣本土文化 ê新使命，he to̍h是

出版『台灣 e文藝』季刊，請大家共同爲台灣本土作家 ê出頭天來怒力。」 

    林社長講 chit pái《台灣論》之戰包括歷史主觀、國家定位、民族認同〈對

第三祖國統治者 ê比較〉、政治型態、社會價值觀（Chiná至上/台灣至上）kah

媒體生態之戰〈目前 Chiná派佔 90% á台灣派 kantaⁿ有 10%〉之戰。《台灣

論》事件 hō͘台灣意識 koh khah發揮 á提升，五十 gōa年來 ê大中國主義mā

應聲破功，這是 koh一 pái ê天意，台灣人應該好好 á把握 tiâu chitê大好機會

khiā起來。 

「一般人講日本狗、Chiná豬、台灣牛，台灣人無怨無嘆 phah拚工作，對

讀冊mā真被動，有刺激 chiah ē去買冊。民間智慧 beh加強，一定 tio̍h培養買

冊讀冊 ê習慣。」林社長續接強調講：「Thàn錢 ê冊真 chē人 teh做，我 m̄是

bē曉做，m̄koh做別人 m̄做 ê tāichì是對我性命 ê挑戰，我 tī戒嚴時期 koh 



khah有成就感。台灣人一定 tio̍h共同 phah拚，加讀台灣文學 chiah ētàng提升

台灣成做第一流 ê進步國家。」 

林社長呼籲大家來從事一回台灣文化大革命，tī記念「台灣文 

化協會」成立八十週年 ê時，推動成立「新台灣文化協會」，來進行對舊有教育

體制 kah官僚 ê革命，chitê大機構應該排除官職人員 kah政客 ê民意代表。

Chitê大機構 ētàng對政治人物評鑑，推動家庭 kah社會 ê讀冊風氣，tùi婚喪喜

慶 ê生活面進行心靈 ê改革，koh khah ētàng對台灣教科書 kā它本土化 ê改

編。 

目前新政府已經開放教科書 ê編輯，m̄koh為 tio̍h容易有過關起見，猶原是

hit陣原班人馬 teh編，ēsái講是換湯無換藥；ǹg望有 koh khah chē台灣意識 ê

人加入編教科書 ê行列，台灣人 chiah ētàng出頭天。林社長 koh講台灣南社

kah台灣北社已經成立，ǹg望台灣東社 ētàng koh khah大陣快速成立，共同來

為台灣教科書本土化 phah拚奮鬥。 

Siōng尾林社長宣布講《台灣論》續集 beh tī今年八月 tī台灣 kah日本同時

出版；這是台灣文化 khiā起來，行出去 ê大好機會，各位有志 tī台灣文化 ê工

作者一定 tio̍h把握 tiâu《台灣論》事件 ê大好機會，共同創造台灣 ê新機。 

我非常認同林社長 ê使命去從事別人 m̄做 ê tāichì，chit pái聽伊現身講法

了後，hō͘我從事視障文學 ê工作真大 ê鼓舞，kahná phah一針強心劑。我 koh 

khah ǹg望海內外台灣人 ē tàng khiā出來，爲台灣 ê文化遠景努力 phah拚；林

社長肯定講：「只有台灣意識發揮出來，台灣建國 chiah有 ǹg望。」 


